
1 Pedr_(1)
1 Pedr 1:1-2
Llythyr gan Pedr, cynrychiolydd personol Iesu Grist. Atoch chi sydd wedi'ch dewis gan Dduw i fod yn bobl iddo’i hun. Chi sy’n byw ar wasgar drwy daleithiau Rhufeinig Pontus, Galatia, Capadocia, Asia a Bithynia, er mai dim dyna’ch cartref go iawn chi. Cawsoch eich dewis ymlaen llaw gan Dduw y Tad, a’ch cysegru gan yr Ysbryd Glân i fod yn bobl ufudd i Iesu Grist, wedi’ch glanhau trwy ei waed. 
Dw i’n gweddïo y bydd Duw yn tywallt ei haelioni rhyfeddol a’i heddwch dwfn arnoch chi.
Ar gychwyn ei lythyr mae Pedr yn datgan ei awdurdod, ef oedd cynrychiolydd personol Iesu Grist. Roedd Iesu Grist ei hun wedi dewis Pedr i weithio drosto, i ofalu am ei bobl a’u dysgu. Roedd gan Pedr awdurdod a oedd yn dod o Dduw. 

Llythyr i Gristnogion ydy hwn; Cristnogion oedd ar wasgar ar draws sawl talaith o’r Ymerodraeth Rufeinig sydd heddiw yng ngwlad Twrci. Mae llawer o sôn am erledigaeth yn y llythyr a dyn ni’n gallu dychmygu bod Pedr yn sylweddoli y byddai’r Cristnogion yn rhannau eraill yr Ymerodraeth yn dioddef yr un math o erledigaeth cyn bo hir. Bwriad Pedr oedd cysuro’r Cristnogion a rhoi gobaith iddyn nhw, a’u hannog i sefyll yn gadarn dros y ffydd Gristnogol hyd yn oed os oedden nhw’n dioddef. Mae’r llythyr yn llawn sialensiau. Wrth ei ddarllen dyn ni’n sylweddoli nad yw Pedr  wedi colli ei gariad gwreiddiol at Iesu. Mae ei frwdfrydedd dros yr efengyl yn fyw iawn.
Llythyr ydy hwn i’r rhai oedd wedi eu dewis gan Dduw i fod yn bobl iddo’i hun. 
Hyd yn oed cyn i'r byd gael ei greu, cawson ni’n dewis ganddo i fod mewn perthynas â’r Meseia, ac i fod yn lân a di-fai yn ei olwg. (Effesiaid 1:4)
Duw sy’n rheoli pob peth. Mae’n anodd i ni ddeall a derbyn hyn oherwydd ein bod ni’n byw mewn byd sydd (ar y cyfan) wedi troi cefn ar Dduw. Nid hap a damwain ydy bodolaeth Cristnogion – mae Duw wedi eu dewis cyn dechrau amser. 
Mae Cristnogion yn byw yn y byd, ond mae Pedr yn eu hatgoffa mai nid y byd yw eu cartref go iawn. Byr ydy bywyd ar y ddaear – rhwng 70 ac 80 mlynedd fel arfer, ac ar ôl y bywyd hwn mae’r Beibl yn glir bod yna fywyd arall. Nid marwolaeth yw’r diwedd, ac mae yna gartref go iawn wedi ei baratoi i Gristnogion yn y nefoedd. Bydd y cartref hwnnw yn un tragwyddol – yn para am byth. 

Gan mai nid y ddaear ydy cartref go iawn Cristnogion mae’n bwysig eu bod yn cadw eu golwg ar y pethau sydd i ddod. Wrth gadw’r persbectif cywir mae Cristnogion yn gallu osgoi rhoi gormod o amser a brwdfrydedd i bethau’r byd – cyfoeth, ceir, partïon, uchelgais.  Maen nhw’n cadw eu golwg ar Iesu Grist. Mae yna berygl gwirioneddol i Gristnogion droi eu cefn ar y ffydd os ydyn nhw’n rhoi gormod o sylw i bethau daearol,

Mae Demas wedi caru pethau’r byd yma – mae e wedi fy ngadael i a mynd i Thesalonica (2 Timotheus 4:10)
Does dim byd o’i le hefo cyfoeth, ceir, partïon nac uchelgais – dim ond i’r Cristion gofio mai nid nhw yw POPETH, ac mai ffydd yn Iesu a byw yn ufudd iddo yw’r flaenoriaeth.
Y Drindod 

Mae Duw y Tad, Duw y Mab (Iesu Grist) a Duw yr Ysbryd Glân ar waith drwy’r amser. Mae Duw y Tad wedi dewis pobl i gredu ynddo cyn dechrau’r byd. Mae marwolaeth Duw y Mab, sef Iesu, wedi ei gwneud hi’n bosib i bobl gael perthynas fyw hefo Duw y Tad. Mae Duw yr Ysbryd yn dod i fyw yng nghalonnau pob un sy’n credu yn y Mab. Anfonwyd yr Ysbryd Glân i’r byd ar ôl i Iesu fynd yn ôl i’r nefoedd. Mae’r Ysbryd yn gweithio ym mywydau Cristnogion, i roi nerth iddyn nhw a’i gwneud nhw yn lân ac yn sanctaidd. 

Dydy sôn am y Drindod ddim yn golygu fod tri duw – does ond un Duw byw. Weithiau mae pobl  yn defnyddio’r darlun o ddŵr i esbonio’r Drindod – yn rhew, yn ddŵr sy’n llifo ac yn ager/ stêm. Dŵr ydy’r cyfan ond yn ei wahanol ffurfiau yn alluog i wneud gwahanol bethau. Wrth gwrs dydy Duw ddim fel dŵr! Ond, mae’r darlun yn un ffordd i geisio deall y Drindod, sydd mor amlwg drwy’r Beibl. 
Yn syth ar gychwyn y llythyr mae Pedr yn pwysleisio gwerth gweddïo. Mae’n rhaid i Gristnogion weddïo os ydyn nhw am gael perthynas gyflawn gyda Duw. Mae gweddi yn rhoi cyfoeth i fywyd ysbrydol Cristion. Mae bywyd yn gallu bod yn anodd i bawb, ac mae bywyd ysbrydol Cristion yn gallu mynd yn sych a diflas yn sydyn iawn os nad yw’n rhoi’r lle iawn i Dduw yn ei fywyd. Un ffordd wych o gael bywyd ysbrydol iach ydy gweddïo. Roedd Iesu’n gweddïo tra oedd o ar y ddaear, roedd Pedr - cynrychiolydd personol Iesu Grist  - yn gweddïo, felly dylai pob Cristion weddïo hefyd.

Roedd Pedr yn gweddïo am bethau sy’n amhosib i’w prynu - gweddïo ar i heddwch a haelioni (gras) Duw gael eu tywallt ar y Cristnogion oedd yn darllen ei lythyr. Pan mae pethau’n anodd, mae’r sicrwydd a’r cadernid sydd i’w gael o heddwch Duw yn amhrisiadwy.

